
127

Paiva, che voësan dîghe con quell’atto

Ti che ti bûrli i atri, fa ûn pö ti

Comme lê, se ti ê bon, se ti n’è matto!..

O poveretto aççimentôu coscì

Dæto ô l’aviæ quanto ô l’aveiva a patto

(Mi m’immagino) allôa de n’êse lì,

Ma fâ no poendo a tanti inviti ô sordo

Senza êse misso a-i löi, ô monta a bordo.

E piccôu per chi ô provoca e mincioña

O fa da pûa necessitæ virtù,

Cioè pê spiccio, chêu grande e faccia boña;

O s’asbria da-ô cöpresso, ô monta sciû,

E ô fa ûña passeggiata bell’e boña

Pe due votte spaziandose in sciù e in zù;

Ma ä terza ô me comença a trapellâ,

E ô paiva quæxi lì pe cazze in mâ.


129

Pù ô s’addrissa, ô se vorta, ô torna e ô sata

Franco da ûña tombæla sorve ô ponte,

E scibben, ch’ô schivasse ûña risata,

Co-a quæ a risponde a-e so e persoñe ëan pronte,

Con aia presuntuosa e co-a testa ata,

Comme se ô poêse stâ d’Oieda a fronte,

O se mette in manea diversa e nêuva,

Pe no paî de fâ a scimmia, a l’atra prêuva.

Vêuggio dî, che pe singolarizzâse

Verso l’erboo de meistra ô côre primma,

E là ô se ferma, e primma d’attaccâse

O ghe dà quattr’êuggiæ d’in fondo in çimma;

Poi con l’atto d’ûn ommo che capaçe

De cose ciù diffiçili ô se stimma,

O s’asbria, ô monta sciù e ô se ghe sosten;

E fin a questo punto andemmo ben.

